
Shri Yogamba Ashtakam

શ્રીયોગામ્બાષ્ટકમ્

ઉદ્યદ્ભાનુસહસ્રકોટિવિલસદ્દેહપ્રભોદ્ભાસિતાં
મુક્તાહારવિભૂષિતામગસુતાં કૌસુમ્ભવસ્ત્રાન્વિતામ્ ।

હસ્તસ્થાક્ષસુપુસ્તકાભયવરાં ચન્દ્રાર્ધચૂડાં શિવાં
શ્રીમદુકુન્દવનાલયામનુદિનં  ધ્યાયામિ યોગામ્બિકામ્॥ ૧॥

સમ્ફુલ્લત્કમલાનનાં કરધૃતામ્ભોજાભયાભીષ્ટદાં
પાર્શ્વસ્થદ્વિરદેન્દ્રવત્સસહિતામાકર્ણપૂર્ણેક્ષણામ્ ।

કુમ્ભાકારકુચાતિભારનમિતશ્રીમધ્યભાગાં શિવાં
શ્રીમત્કુન્દવનાલયામનુદિનં  ધ્યાયામિ યોગામ્બિકામ્॥ ૨॥

તપ્તસ્વર્ણતનુપ્રભાં દરહસાં કલ્હારમધ્યસ્થિતાં
કાઞ્ચીનૂપુરકઙ્કણાઙ્ગદલસદ્ગ્રૈવેયહારોજ્જ્વલામ્  ।

શુણ્ડાદણ્ડસમાનહસ્તચતુરાં ચન્દ્રાર્ધચૂડાં શિવાં
શ્રીમદ્કુન્દવનાલયામનુદિનં  ધ્યાયામિ યોગામ્બિકામ્॥ ૩॥

દીપ્યત્કોમલસત્પ્રવાલલતિકાં ચિત્રપ્રભાભાસુરાં
મત્તેપાપૃથુકુમ્ભસત્કુચનતાં  પૂર્ણેન્દુબિમ્બાનનામ્ ।

હસ્તૈશ્શૂલકપાલકાર્મુકકશાન્ સમ્બિભ્રતીં  ત્રીક્ષણાં
શ્રીમત્કુન્દવનાલયામનુદિનં  ધ્યાયામિ યોગામ્બિકામ્॥ ૪॥

રક્તાઙ્ગીં   મૃગનાભિબિન્દુવિલસદ્બાલેન્દુફાલાં પરાં
શોણાસૃગ્વસનાં પયોધરનતાં કાશ્મીરપઙ્કાઞ્જિતામ્ ।

હસ્તસ્થાશુગકાર્મુકાઙ્કુશકશાન્ સમ્બિભ્રતીં  શ્રીમતીં
શ્રીમત્કુન્દવનાલયામનુદિનં  ધ્યાયામિ યોગામ્બિકામ્॥ ૫॥

નાનારત્નસુવર્ણભૂષણગણૈરાઢ્યાં સુકૌશેયિનીં
વક્ષોજસ્તબકાદિચઞ્ચલલતાગાત્રીં  ત્રિનેત્રાં પરામ્ ।

હસ્તૈરિક્ષુધનુસ્સુમાશુગકશાન્ સમ્બિભ્રતીં  શઙ્કરીં
શ્રીમત્કુન્દવનાલયમનુદિનં  ધ્યાયામિ યોગામ્બિકામ્॥ ૬॥

શ્રીયોગામ્બાષ્ટકમ્

દુગ્ધામ્ભોનિધિમધ્યમે સુરતરોર્વ્યૂહાવૃતે મન્દિરે
ચિન્તારત્નમયેઽબ્જસમ્ભવમુખૈસ્સંસેવ્યમાનેઽમરૈઃ ।

પઞ્ચબ્રહ્મમયેઽતુલેઽતિરુચિરે મઞ્ચે સુખાધ્યાસિનીં
શ્રીમત્કુન્દવનાલયામનુદિનં  ધ્યાયામિ યોગામ્બિકામ્॥ ૭॥

ત્વં માતા જનકઃ શિવો મમ ગુરુર્દૈવં સુહૃત્સદ્ધનં
સર્વેષામપિ જીવનં તનુભૃતાં સર્વૈર્મુનીન્દ્રૈર્ભૃશમ્ ।

સન્ધ્યેયં શરણં ભવાબ્ધિપદતામન્તર્બહિર્વ્યાપિનીં
શ્રીમત્કુન્દવનાલયામનુદિનં  ધ્યાયામિ યોગામ્બિકામ્॥ ૮॥

મર્ત્યો યઃ પઠતિ સ્તવં સુફલદં રૌક્ષાયણાર્ષીરિતં
જિહ્વાગ્રે નિવસેદ્ધિતાય મુદિતા બ્રાહ્મીન્દિરા મન્દિરે ।

શર્વાણી હૃદયામ્બુજે નૃપતયો દાસા મહીમણ્ડલે
સર્વાર્થાનનુભૂય સર્વમહિતં પ્રાયાત્ પદં શાઙ્કરમ્॥ ૯॥
ઇતિ રૌક્ષાયણકૃતં શ્રીયોગામ્બાષ્ટકં સમ્પૂર્ણમ્ ।

